     Татарстан Республикасы Апас районы “Апас  урта гомуми белем бирү, аерым фәннәрне тирәнтен өйрәнү мәктәбе” муниципаль бюджет  гомуми белем  бирү учреждениесе

“Әткәй рухы белән яшим...” 
(Шәүкәт Галиевнең “Әткәйгә хат” поэмасы буенча сыйныфтан тыш чара)
                                                   Эшне башкаручы: татар теле һәм әдәбияты

                                                 укытучысы Сафиуллина Энҗе Данис кызы.

2020 ел
Тема: “Әткәй рухы белән яшим...”(Шәүкәт Галиевнең “Әткәйгә хат” поэмасы буенча)
Максат: 
1. Укучыларны Ш.Галиев иҗаты белән тулырак таныштыру, аның шигырьләрен укуга кызыксыну уяту.
2. Әсәр буенча фикер алышу барышында әдәби сөйләм формалаштыру; анализлау осталыгын үстерү.
3. Әдәплелек сыйфатлары, патриотик хисләр тәрбияләү. 
   Җиһазлау: 
   Шагыйрь иҗаты буенча презентация, Ш.Галиев китапларыннан күргәзмә, сугыш күренешләрен тасвирлаган видеоязма, магнитофон язмасы, интерактив такта, Л.Батыр-Болгариның М.Галиев сүзләренә язылган ”Кайту” җыры. 
                        Сыйныфтан тыш чараның барышы:
    Укытучы: Хәерле көн, укучылар! Бүгенге көнебез уңышлы үтсен, үзебез сау-сәламәт булыйк дигән изге теләк белән сыйныфтан тыш чарабызны башлап җибәрик.
    И Тау ягым, туган ягым,
    Әрнегән, туңган ягым,
    Гомерлеккә илһам булып
    Күңелгә тулган ягым.(Ш.Галиев)
    Халкыбыз телендә “Тау ягы” дигән сүз - атама бар. Урта Иделнең уңъяк районнарын элек - электән шулай дип атап йөрткәннәр. Ә Апас районы шул серле, төрледән-төрле риваятъләргә бай булган Тау ягының нәкъ уртасында утыра.
    Тау ягы - матур, гүзәл як. Нәкъ менә шушы як Татарстаныбызның, халкыбызның бәһасез рухи хәзинәсен баетуга зур өлеш керткән әдәбият – сәнгать әһелләрен күп бирде. Исемнәренә игътибар итик: Садри Җәләл, Җамал Вәлиди, Гали Хуҗиев, Сара Садыйкова, Шәүкәт Галиев һ.б.
    Укучылар, бүген без сезнең белән якташ шагыйребез Шәүкәт ага Галиев иҗатын өйрәнүне дәвам итәрбез. Сез “Минем әтием” темасына инша язып килергә тиеш  идегез. Әйдәгез, әтиләрегез турында ниләр яздыгыз икән, тыңлап карыйк әле. (Мультимедиа аша әти һәм бала рәсемнәре күрсәтелә. 1нче слайд-Татлыдан татлы ни татлы? Әти кочагы татлы. 2нче слайд-Әти белән икәү-без гел бергә. 3нче слайд- Әткәй-әнкәй- пар канатым. 1-2 укучының язмасын тыңлау.)
    Әйе,  безнең дөньяда иң кадерле кешеләребез-әтиебез белән әниебез. Халкыбыз юкка гына “Ата-ана-алтын канат” димәгән шул. Әтиләр турында нинди генә мәкальләр юк! Бәлки,үзегез дә берничәне әйтеп китәрсез.
Укучылар:
-Ата-беләк, ана-йөрәк.
-Ата - ак тирәк, бала - яфрак.
-Аталар сүзе - акылның үзе.
-Ата гайрәтле булса, бала гыйбрәтле була. 

(Мультимедиа аша мәкальләр языла).

   Укытучы. Сез, балалар, бүгенге матур тормышта, тыныч күк астында, әти-әниләрегезнең җылы кочагында гомер кичерәсез. Сезнең балачак –бәхетле балачак. Быел сугыш тәмамланганга да 75 ел тулды.
    Сыйныфтан тыш чарабызны әтиләр турында сөйләшү белән башлаганбыз икән инде, бу юкка гына түгел. Бүген без,” тарих тәгәрмәче”н 75 елга артка тәгәрәтеп, сугыш чоры балалары, аларның газиз әтиләре турында сөйләшербез.
  Сугыш...Нинди авыр, каһәрле, шомлы сүз бу. (Мультимедиа аша сугыш күренешләре күрсәтелә һәм шигырь юллары яктыртыла:
Сугыш ул - бик куркыныч нәрсә,

Кан ул, ут ул, үлем, яралар,
Күз яшьләре, кайгы-хәсрәт, ачлык,

Тол аналар, ятим балалар.)
    Сугыш сүзен ишетүгә, сезнең күз алдына нинди күренешләр килеп баса? Укучылар:
-Җимерелгән шәһәрләр, янып, көлгә әйләнгән авыллар, кара күмергә әверелгән бакчалар.
-“Әти” диеп әйтергә тилмергән ятим балалар, тол аналар.
 (Мультимедиа аша түбәндәге саннар күрсәтелә: ”1418 көнгә сузылган сугыш 22 миллион  квадрат километр җирдә тереклекне көйдереп бетерде, анда 61 илдән 110 миллионнан артык кеше катнашты. Шуларның 50 миллионы үтерелде, 35 миллионы гарип калдырылды. Безнең илдә 1710 шәһәрне, 70 меңнән артык авылны җимерде. Апас районыннан да сугышта 11152 кеше катнашты, шуларның 7002 сугыш кырларында батырларча һәлак булды, 998 хәбәрсез югалды”.)
    Укытучы. Әйе, сугыш күпме сабыйларның бәхетле балачагына явызларча кул сузды, ”Әти” диеп әйтергә тилмертте. Безнең яраткан шагыйребез, якташыбыз Шәүкәт Галиевнең дә балачагын, киләчәккә өмет-хыялларын, әтисен тартып алучы да - сугыш.
    Шәүкәтнең атасы Галиулла ага да илен, балаларын  фашизмнан яклау өчен фронтка китә, әмма әйләнеп кайта алмый. Шагыйрь гомере буе әтиле балаларга кызыгып, аны сагынып яши һәм әтисенә багышлап, ”Әткәйгә хат” поэмасын иҗат итә. (Шушы юлларны сөйләгәндә, мультимедиа аша түбәндәге юллар чыга:  “Әткәй юклык гомер буе сиздерә; әрнү, сагынулар-юлдашың, язмышың... Үземнең ярты гасырлык тәҗрибәм булса да,...мәңгелектә калган әткәй рухы белән яшим”. (“Минем беренче гомерем” җыентыгы, 356 нчы бит).

  Укытучы. 1941нче ел. 22 нче июнь таңы. Бөтен кеше татлы йокыда. Менә шундый иртәдә немец фашистлары илебезгә басып керә.(Левитан тавышы яңгырый. Видеоязмада сугыш күренешләре)
1нче укучы. 
Сугыш...
Шушы сүздән хәтта алмагачлар
Уйчанланып калды ул көнне.
Яшь бөреләр хәтта, чиркангандай,
Калтыранып куйды ул көнне.
2нче укучы.    
Сугыш...                 
Моннан зуррак хәвеф, зуррак афәт

Булдымы икән җирдә тагын да?
Ач балалар килә күз алдына,
Шул сүз ишетелгән чагында.

Килеп басты ил өстенә зур куркыныч

Яуга өнди Ватан-Ана үз улларын.
(Мультимедиа аша “Ватан-Ана чакыра” плакаты күрсәтелә)
    Укытучы. Бөтен ил халкы, бердәм булып, дошманга каршы күтәрелде. Апас районы Олы Бакырчы авылын да тетрәндерә бу сугыш. Моны Шәүкәт Галиев ничек тасвирлый икән, әйдәгез, “Әткәйгә хат” поэмасыннан өзекне укып карыйк. (”Мин унике яшьлек малай идем” бүлеген уку һәм укучылар белән әңгәмә)
    Укытучы:
-Әтисе ни өчен борчыла? Сугышка китүе өченме, әллә башка сәбәп бармы?
-Борчылуын ничек яшерергә тырыша?
-Автор ни өчен үзен “мин ваемсыз“ дип  саный? Сез моның белән килешәсезме? (Укучыларның җаваплары тыңланыла.)
    Укытучы. Әйе, әтиләрен сугышка озатучы балаларның күбесе әле ваемсыз. Сугышның нинди куркыныч икәнлеген алар әле аңламыйлар.Тиздән, бик тиздән үзләренең ятим каласыларын да, балачаклары буразна арасында үтәселәрен дә белми алар. Сугыш-рәхимсез! ”Әткәй, китмә!”диеп елаган балалар инәлүен дә ишетми ул сугыш. (Магнитофоннан Л.Батыр-Болгариның М.Галиев сүзләренә язылган ”Кайту” җыры яңгырый, мультимедиа аша сугышка озату күренешләре күрсәтелә.)
    Әтисе белән аерылышуны, әтисен озатып кайтып, ишегалдына кергәч кенә аңлый бала. Моңа кадәр гел әтисен шунда күреп ияләнгән малайга ишегалды шып-шыр булып калгандай тоела, ә өйгә керсә, тагын да бушлык. Һәм, ”Әткәй” диеп үксеп, басу юлына чыгып йөгерә ул, тик инде соң була.
    Әтисе биргән пәке белән мавыгып, иң кадерле кешесе белән саубуллаша да алмый кала; сугышны бала күңеле кино кебек кенә кабул итә, әйтерсең, кино тәмамлана да әтисе кайта.
   Укытучы. Лирик герой әтисез үсүне ничек кичерә?
Укучы: Әтисез үсүне лирик герой бик авыр кичерә. Ул елларда әтиле балаларга кызыгып та, көнләшеп тә караганнар, ”Минем дә әтием кайчан кайтыр икән инде?” диеп, түземсезләнеп тә көткәннәр.
   Укытучы. Әйе, әтисез үсү күпләрнең бәгыренә төшкән. Сугыш иртә, бик иртә олыгайта  балаларны: итеккә олтан салырга да, кибән куярга да,  сука сукаларга да өйрәтә.
3 нче укучы.
Без әтисез үстек тилмерешеп,
Ачыкканда ашау пешмәде.

Без дүрт бала үстек ачлы-туклы,

Аркабыздан биштәр төшмәде.
4 нче укучы.
Әтилеләр пальто кигән чакта,

Бер чикмәнне бүлдек икегә.
Әтилеләр йоклап яткан чакта,
Кырдан кайттык төнге икедә.
“Без әтисез” диеп, елап утырып булмый, тормыш дәвам итә. Ә тормышны алып барырга кирәк: игенен дә игәргә, сугыш кырына икмәген дә, коралын да озатырга кирәк. Бөтен авырлык, әлбәттә, хатын-кызлар һәм балалар җилкәсенә төшә. (“Җиденчене бетереп чыккан елым”, ”Сәнәк каерылса да, билләр түзде” бүлекләрен уку һәм фикер алышу. Мультимедиада сугыш чорында тылдагы балалар һәм хатын–кызлар хезмәтен тасвирлаган күренешләр).  
    Укытучы. Лирик геройның балачагы ничек уза?
Укучы. Шагыйрьнең балачагы- бәхетле балачак, димәс идем мин. Балачак бит ул матур хатирәләр белән истә калырга тиеш. Башыңа - кәләпүшең, аягыңа - аяк киемең, өстеңә кияргә бишмәтең, туйганчы ашарлык икмәгең булмасын да, мондый балачакны бәхетле балачак дип атап булмый, әлбәттә.Тик алар үзләренчә бәхетле. Алар - өлкәннәр, алар - җиңүне якынайту өчен көрәшүче тыл солдатлары!
    Укытучы. Шушы үтә дә авыр елларда балаларга нинди эшләр башкарырга туры килә?
Укучы. Билдән карга батып урман кисәләр; кечкенә арба тартып, стансадан чәчүлек орлык та ташыйлар; көрәк белән карны да актаралар; саламын да өяләр; кибәнен дә куялар; ызбаларга чатлык та уялар; сабан да сөрәләр аларның ныгымаган яшь куллары...
    Укытучы. Әйе, укучылар, сугыш чоры балаларын солдатларга тиңләргә була. Әтиләре сугыш кырында көрәшсә, уллары-кызлары мул иген үстерү, фронтка икмәк озату өчен көрәш алып бара. Шушы елларда  Апас районы колхозчылары 1миллион 300 мең сум акча җыеп бирә. Әлеге акчага бомбардировщик төзелә. Бу эштә, әлбәттә, Шәүкәт Галиевнең дә өлеше бар. Ул да бит колхозда көнне-төнгә ялгап эшли! 
    Укучылар, сезнең әби-бабаларыгыз да - сугыш чоры балалары. Аларга да нинди генә хезмәтләр башкарырга туры килми. 6-7 яшьлек кенә булсалар да, бу чорның авырлыкларын онытмаганнар. Сез дә сугыш чоры балалары турында мәгълүматлар туплаган идегез. Сүзне Сиринәгә бирик, ул үзенең әбисе турында сөйләп бирсен әле.(Мультимедиа аша тылдагы хатын-кызлар һәм балалар хезмәте күрсәтелә).
    Укытучы. Әйе, укучылар, сугыш чоры балаларының башыннан ниләр генә узмаган: яз, җәй, көз буе басудан кайтып кермичә, сыер җигеп, басу сукалаулар, буразна арасыннан черек бәрәңге, башак җыеп ашаулар, бәби арбасында  ашарга сорап елап яткан эне-сеңелләрен тәрбияләү...
     Безнең Апасыбызда да сугыш авырлыгын үз җилкәләрендә татыган сугыш чоры балалары шактый, әмма алар саны, кызганычка каршы, елдан-ел кими бара. Без алар турындагы истәлекләрне язып калырга тиешбез.
    Нинди генә авырлыклар күрмәсеннәр, нинди генә кыен шартларда яшәмәсеннәр, кешеләр күңелендә өмет сүнмәде. Җиңү өмете! Һәр бала әтисенең җиңеп кайтачагына, яңадан әти кайгыртуын тоярга өметләнде. Хыял-өмет, теләкләрне хатлар ялгады. Өчпочмаклы солдат хатлары... (Мультимедиа аша солдат хатлары күрсәтелә (хатлар музейдан   алынды). 
    ”Без җиңәчәкбез, безнең җиңүгә ышаныгыз!”  Әнә шундый эчтәлекле хатлар йөрде фронт белән тыл арасында. Солдат күңелен туган илдән килгән хат җылытса, әтиләрен өзелеп көтүче балалар, ирләрен сагынучы хатыннар өчен фронттан килгән гап-гади өчпочмаклы хатлар яшәргә көч өстәгән. Ут эчендәге якын кешеңнең исән-сау хәбәрен алудан да сөенечле хәл булдымы икән ул заманда?! Ш.Галиев гаиләсе дә 3 ел буе әтисе хатлары белән юанып яши. 
(Экранда әтисе язган соңгы хат тексты күрсәтелә. Хатның эчтәлеге:  Хат башы, языгыз каршы. Бу хатны язганда,  Аллага шөкер, исән-сау. Үзем сезнең хатларыгыз буенча сезләрне дә сәламәт диеп беләм. Һәм сәламәтлектә исән-сау фронтларны бетереп кайтырга Алладан сорап, исәнлектә бергә гомер итәргә Алла язсын. Менә үзегезнең барлыгы 6 хатыгызны алдым. 16 майда 2 хат салган, 17 майда, 29 майда, 4 июньдә.  Һәрберсен укып, исәнлек хәбәрегезне ишетеп шат булдым. Йәнә, Шәүкәт, укырга кайда телисең, шунда бар.
    Наҗия, 2 хатыңны алдым. Куандым. Хушыгыз,  хат язучы мәгълүмегез Гали Һидиятуллин. Адрес: Полевая почта 28214-Р  2июль 1943.)  
    Укытучы. Шәүкәт өчен әтисеннән хат алу, әлбәттә, зур шатлык. Чөнки зарыгып көтеп алынган хат була ул, әмма... соңгысы була. Әтисеннән хат килү туктый, шатлыкны кайгы алыштыра. Әтисенең җылы эчтәлекле соңгы хатыннан соң, озак та үтми кара пичәтле хат килә. (Мультимедиада Ш.Галиевнең әтисенә язган хаты күрсәтелә. Хатның эчтәлеге: 7 июль 1943ел.
...Үзебез исән-сау булгач, килгән хатларыңны укып, сине дә исән дип беләбез. Исән-сау кайтып, бергә тигезлек, шатлык белән күрешүне Ходайдан сорап калабыз...Әткәй, 2000 кирпеч суктым. Үзем эштән туктамаган. Хәзер ясмык чабабыз. Әнкәй умарта иле җыйган иде. Балы күп чыкты, җиде рамына “бала салган”, калганнарын алдык. Их, әткәй, син генә юк. Синең өчен генә кайгырабыз. Әнкәй инде сиңа дип яңа бал алып куйды. Әткәй, үзең ни эшләп ятасың? Әткәй, үзем укымакчы булам. Әткәй, хуш, сау бул. Сәлам белән улың Шәүкәт.)
   Укытучы. Кара пичәтле хатлар һәр гаиләнең диярлек ишеген какты сугыш елларында. Гаилә ятим, әниләр тол, балалар әтисез - пар канатсыз. “Минем дә әтием булса иде” дигән җан әрнеткеч сүзләрне йөзәр, меңәр тапкыр әйткәндер буразна арасында үскән сугыш чоры балалары. Ачлык та, ялангачлык та, авыр хезмәт тә куркытмаган аларны.Тик әтиләре генә исән-сау кайтсын. Әмма...Ниһаять, сугыш тәмам. Әниләренә кушылып, япь-яшь килеш тозлы күз яшьләрен йотып көткән Җиңү таңы! Җиңү кемгәдер шатлык, сөенеч яше алып килде.Тик кемнәргәдер кайгы-хәсрәт яше. Шатлык катыш кайгы яше...
    Бүгенге чарабызны әсәрнең соңгы юллары белән тәмамласак дөрес булыр:
Бу ятимнәр соңгылары булсын,
Кеше каны бүтән акмасын.
Безнең әткәйләргә төшкән бомба 
Музейларда гына саклансын.
     Укучылар, безнең шушы матур тормышыбыз өчен яу кырында башларын салган әтиләрне, бабайларны, тылда көнне төнгә ялгап, Җиңү таңын якынайткан әби-апаларны, буразнада үскән сугыш чоры балаларын бер минут тынлык белән искә алыйк. Кабат сугыш уты кабынмасын! Күкләребез аяз, тормышыбыз һәрчак имин булсын!

